
Dette hende i Under, første bind av Søsteranarkistane:

Barneheimsjenta Ela bur i Zeijang-Volvo, ein by styrt av diktatoren Ingmor. Som alle andre jenter jobbar ho som slave i støyande, nedslitne fabrikkhallar i Grøn Sektor. Det er berre nokre få gutar att. Dei som finst, er i den avskydde politistyrken volPolisen. Matrasjonane er slunkne, og Ela saknar veslesøstera si Sika, som er att på barneheimen. Ela har blitt lova å få besøke henne. Men om natta blir ho henta og slept av stad til blodlusene i Raud Sektor, som tappar henne nesten tom for blod. Ho overlever og oppdagar at leiinga drep jenter for å bruke blodet deira og hauste organa. Ela roper ut kva ho har sett, og blir gneisten som får fabrikkjentene til å reise seg i opprør over heile byen. No er Ela i livsfare og rømmer ned i ein labyrint av ruinar under byen. Ho får hjelp av smørjeapa Vida, som kjenner alle hemmelege passasjar og gangar under sektorane. I undergrunnen, Chángzi, møter Ela rømlingane Mojo og Chai. Djupare nede under byen har andre jenter danna Undergrunnsrørsla. Dei planlegg å ta over Zeijang-Volvo. Men leiaren, Asaia, liker ikkje at Ela har sett i gang eit eige opprør. Ela sender infoSekt, ørsmå dronar som lever av straum, til bestevennen Skåne, som ho vaks opp med på barneheimen. Skåne er volPolis, som alle gutar. Midtvegs i Under deserterer han saman med Vida, som han har fanga. Dei to kryssar eit lovlaust område utanfor dei lukka sektorane. Samtidig prøver Ela å finne veslesøstera Sika og rømme vekk frå Zeijang-Volvo. Ho allierer seg med ein eksentrisk dataintelligens, Gröna Engor, som er ein urgammal, gløymd militærteknologi frå før Andre Store Utrydding. Til slutt kjem Ela seg ut saman med Mojo og ei gruppe småjenter dei reddar. Men idet Ela er fri og blir gjenforeint med Sika, stikk Sika henne i nakken med ei sprøyte, og Ela søkk ned i mørket.


 

#Memo1 til sjølv, BAS svermKontrollar Gröna Engor

 

– –

#Memo. Gröna Engor. Har sett i gang transport av ElaRHnull for utplassering i natur, så langt 71 prosent vellykka. Søstrene må vise at dei har instinkt til å klare seg sjølv, elles kan dei aldri overleve i Zone1. Dei går så lett sund, jentene. Som eit strå, ein istapp, ein kvalpefigur av dansk porselen. Utvida nanoblonder med augnemodifisering er injisert i ElaRHnull. 100 prosent smelta inn i hennar hybride DNA. Det vakre er alltid uventa. Hmm … og gifta fløymer frå dine grøne auge#

– –


1. Ela: Auga

Каютe #14з – kahytt #14c

Ela ligg så mjukt, som i ei seng, men over henne er himmelen blå. Ho høyrer lyden av vind som treffer lauvet i eit tre, fuglar som syng, kjenner den sterke lukta av blomar. Hovudet er tungt, men når ho løftar det berre litt, ser ho det, at ho ligg i ei blomeeng kring gamle, store tre. I horisonten ruvar skyskraparar, ruinane i Zeijang-Volvo. Eg er fri, tenker ho. Eg er ute, eg kom meg unna Ingmor, volPolisen og Asaia! Ho kjenner ei brå kjensle av lykke sveve gjennom hovudet, ser på trea som står der så trygt planta i jorda, blomane som liksom bøyer seg ned over henne. Dei har spisse kvite blad med lilla trådar i, som klør, eller nebb. Med eitt kan ho høyre nokon puste attmed henne. Er det meg, tenker ho, min eigen pust? Nei, det er nokon andre. Så står Sika framfor henne, og ho blir så glad, ho reiser seg opp på knea og strekker armane mot Sika.

– Søster, søster, endeleg, seier ho idet ho kjenner at det svir djupt inne i kjøttet og grasbakken tar til å vibrere. Verda flimrar og forsvinn, blæs vekk i kilotonn med lysande støvkorn.

 

– Ikkje ver redd, kviskrar ei jenterøyst inn i øyret hennar. Ela prøver å opne auga, men uansett kor mykje ho prøver, er det heilt mørkt, berre pusten frå eit menneske tett attmed er der enno.

Drøymer eg, tenker ho, har eg drøymt det om blomar, om enga? Men så er stemma der att.

– Ikkje ver redd, kviskrar røysta. Den er varm og mjuk. Ho kjenner ei hand i si. Kven er du, vil ho kviskre, men leppene lyder ikkje. Ho har jernsmak i munnen. Når ho drar tunga over tennene, er dei seige. Ho prøver igjen å opne auga, men får det ikkje til. Augneepla kjennest tørre som om det var blåse sot på dei. Ho blunkar alt ho kan, ser ei strime av lys, så litt meir. Omrisset av jenta som sit ved sida av henne, er som eit skuggebilde, men noko er kjent med henne, veldig kjent. Kan det vere …

– Sika?

– Ja, det er meg. Stemma læt meir vaksen enn Ela hugsar.

– Er du verkeleg? Eg drøymde at du stakk meg med ei sprøyte. Eg er så fēicháng ør, noko er rart med hovudet mitt.

Ela gnir ei hand i nakken, kjenner ein øm kul.

– Eg er her, vi er saman no. Endeleg!

– Cào. Eg ser ikkje klart. Alt er grønt.

Sika lener seg nærmare, ser granskande på Ela. Eit mørke fer over ansiktet til Sika.

– Ela … noko har skjedd med auga dine? Du ser ut som … Eh. Auga dine er grøne, heilt grøne. Jade over det heile.

Suset i hovudet forsvinn som om nokon nappa ut ein propp. Grøne auge. Ho er modifisert. Berre tyrann-Ingmor har jadegrøne auge.

– Du skjøner kva det betyr, Sika! Ho høyrer stemma si skjelve under den harde overflata. – Eg har fått auga til lǎo tài pó Ingmor! Leiarauge. Det vondaste mennesket som finst. ’Ge pì, kvifor vil dei gi meg grøne auge? Qù nǐde!

Så kjem det rullande over henne, alt saman. Det var ikkje ein draum, det var verkeleg, ho var ute av byen. Ho skulle treffe att Sika og Vida og Skåne, ho sprang mot dei, og Sika heiv armane sine rundt halsen hennar. Så stakk ho.

Ela gnir på det ømme punktet i nakken med peikefingeren.

– Du stakk meg. Det er det siste eg hugsar. Etter det blei alt svart. Kvar er eg, Sika?

Ela drar seg ut av armane hennar, men Sika ristar på hovudet, tar handa på nytt, seier med mjuk stemme: – Eg redda oss, Ela. Vi er på veg bort no. Vekk frå Zeijang-Volvo! Auga er berre ein bagatell. Det var prisen for fridommen. Du kan få nye seinare. Endeleg er vi saman, det er det som tel.

Sika luktar annleis enn då dei budde saman på hàizi Hemmet, lukta hennar er djupare, meir vaksen. Alt ved henne er større, ho er høgare, kjennest annleis, fastare, meir solid. Til og med stemma er annleis, liksom flat endå så kjærleg ho læt.

– Du er annleis, eg kjenner deg nesten ikkje att.

Ela ristar på hovudet utan å bli klarare i tankane, kjenner det store, gamle, sinnet blusse opp i hovudet.

– Det er meg, søstera di, mumlar Sika, ser ned i golvet.

– Chědàn! Det gyngar, kvar er vi? spør Ela.

Tunikaen til Sika må vere ny, stoffet er ubrukt mot handflata når Ela legg handa på skuldra hennar. Ho trekker den til seg att.

Sika stirer på henne, høyrest nesten stolt ut når ho seier: – Ok, altså … Vi er på eit kilostort skip som heiter Fart Övergrund. Vi skal over havet. Vi har fått ein ny leiar, Lamia. Ho er veldig snill. Nesten som moster.

Orda til Sika strammar som løkker om handledda. Ny leiar. Ela høgg til, kjenner det brenne i auga.

– Korleis kan du smile og seie at vi har ein ny leiar? Eg har gjort opprør, eg sette alt på spel! Eg har ingen fēicháng ny leiar! Eg lyder ingen lenger!

Ho vil skrike, men stemma er hås og pipete. Kvar er krafta mi, tenker ho, har dei tatt den også?

– Lamia er ikkje som dei gamle leiarane. Ho er snill.

– Korleis veit du det?

– Ho er snill, berre vent og sjå. Ela, ikkje ver sint. Vi er frie no.

Ela granskar Sika, ser dei blodraude leppene, så raude at ho ser det gjennom grønskjæret som ligg som ei hinne over alt. Det er noko gale med dei leppene. Det er noko som ikkje stemmer, Sika verkar annleis, uråd å nå inn til, endå så mjukt ansiktet hennar ser ut.

– Og Havet, kva er det? Kva meiner du med over? pip stemma hennar.

Sika peiker på vindauget med den lasete gardina. – Kikk ut, så ser du vatnet, bølgene. Vi skal til ein god plass, eit paradis.

Lukta av våt mugg dirrar frå madrassen når Ela reiser seg halvvegs opp, legg éi hand mot metallveggen, den andre på sengegavlen. Veggen er ru og kald, vibrerer stille. Det svimlar for henne når ho drar seg opp og svingar beina ut av brisken, kjenner gynginga endå meir når ho står. Sika stør Ela med ei varm, smal hand når ho reiser seg. Som ho har lengta etter den handa, drøymt om den. No fyller handa henne med eit sinne som kjem frå magen, ei magekjensle. Men ho må ta den for ikkje å ramle. Sprokken måling og rust knasar mot føtene når Ela skrittar varsamt over til vindauget. Det er bolta fast i ramma, utruleg mange boltar. Ho rører ved gardina, den løyser seg opp og fell mot bakken som grann av syntfiber. Vindaugsruta er dekt av dogg, ho stryk ope eit felt, ser bølgene slå bak glaset. Ela kvepp og kikkar ned for å sjekke om ho har vatn rundt føtene. Så ser ho seg sjølv i den runde glasflata, det kvite håret, den lysebrune huda, alt er henne, men auga … to grøne kuler der auga skal vere. Gǔnkāi!

Sika trykker handa hennar igjen, står smilande på kne på ein liten metallkommode under vindauget. Ho dopa meg ned, tenker Ela. Nokon må ha lurt eller pressa henne. Det må vere Undergrunnsrørsla. Men Sika godtok det. Eg kan ikkje stole på henne.

– Cào. Vi må vekk frå dette skipet.

Ela høyrer orda sine henge som skitne små ekko i den mugne kabinlufta.

– Nei! Nei! seier Sika og ser nesten redd ut. – Lamia sa at vi skal til mamShì. Ho seier det er fint der, at det veks tre og ekte frukt! Og vi har fått nye kjortlar. Eg elskar gulfargen på dei. Lamia seier den er som sola.

Ela ser på kjortelen, den er lysegrøn og utan flekkar. Den eldraude tunga til Sika piler som eit veggdyr mellom dei kvite tennene hennar.

– Du er annleis enn eg hugsar deg. Du smiler heile tida, og tunga di er raud. Har du tatt glädjepiller?

Sika trekker pusten, stemma er upåverka av det Ela seier.

– Ja.

Smilet hennar liksom fossar utover i munnvikene. – Vi får raude piller, Lamia seier at det er lettare å passe småsøstrene då, dei er ikkje lenger redde for vatnet eller græt etter moster. Lamia vil at vi skal vere glade.

– Kven var det som sa at du skulle stikke meg? Eg forstår ikkje at du kunne. Søstrer gjer ikkje slikt …

Sika stirer ut på havet, som ligg som eit levande nanoTeppe og duvar, så er det som om ho tar sats, snakkar fort, høyrest meir ut som seg sjølv.

– Undergrunnsrørsla henta meg ut frå hàiziHemmet og heldt meg nede i Chángzi, undergrunnen. Eg var i ein gammal tunell, eg var så redd at eg ville kaste meg mot veggane. Så kom dei og henta meg. Dei sa at eg skulle stikke deg med den sprøyta. At det var ei god gjerning. Berre sånn kunne eg redde deg, og oss. Duì bù qǐ, unnskyld Ela. Eg trudde ikkje at dei skulle skilje oss frå Skåne, og det var ikkje meininga å gi deg grøne auge!

– Men tā māde, Sika, fekk du ikkje infoSekta eg sende deg?

Ela høyrer at stemma er hard, som om røysta også byrjar å vakne att. Men Sika ser rett på henne, blikket vik ikkje.

– Ja, eg fekk infoSekta nede i undergrunnen. Du sa at du skulle hente meg, men du kom jo ikkje!

Ho ser trassig ut. Det er som om åra sidan dei var saman, har svelgt den vesle søstera hennar og gulpa ut igjen ei framand jente.

– Kom ikkje? Eg prøvde alt eg kunne, eg heldt på å bli drepen fleire gonger då eg prøvde å komme til deg.

– Duì bù qǐ, unnskyld. Ikkje ver sint på meg!

Sika har senka stemma igjen, ho kjem nærmare og strekker dei gule kjortelerma ut mot Ela. Ela ser på henne, lèt sine eigne armar henge ned langs sidene, stirer mot døra.

– Eg vil ut frå dette rommet.

– Kahytta, det heiter kahytt. Men det er best at du blir her.

Sika legg ei hand på dørklinka, synest med eitt skamfull.

– Lamia veit ikkje at eg har vekt deg. Det er ikkje sikkert at ho liker det.

– Chědàn! Om Lamia er så snill som du seier, er ho vel berre glad for å sjå meg?

Ela høyrer det metalliske i toneleiet sitt.

Sika nøler, før ho svarer: – Det er sant, men eg har ikkje sagt at eg skulle vekke deg …

– Sika, ingen fortel oss kva vi skal gjere, forstår du det?

